
Efni: Umsögn um frumvarp til laga um breytingar á lögum um matvæli, nr. 93/1995, með síðari 
breytingum, 110. mál.

Samtök atvinnulífsins og SVÞ -  Samtök verslunar og þjónustu skila sameiginlegri umsögn um 
ofangreint mál.

Eins og fram kemur í almennum athugasemdum við frumvarpið fjallar það um opinbert eftirlit með 
efnum og hlutum er komast í snertingu við matvæli, nánar tiltekið gjald fyrir eftirlit, verkaskiptingu 
eftirlitsaðila, tilkynningarskyldu eftirlitsskyldra aðila og samræmdari hugtakanotkun í lögum og 
stjórnvaldsfyrirmælum.

Samtökin leggjast gegn samþykkt frumvarpsins. Ekkert samráð var haft við hagmunaaðila við samningu 
þess. Með frumvarpinu er verið að leggja til nýtt og útvíkkað eftirlit þar sem heilbrigðisnefndum 
sveitarfélaga er falið verkefni sem þau hafa ekki samkvæmt núgildandi lögum og svipað virðist eiga við 
um Matvælastofnun. Fleiri fyrirtækjum en áður er gert að tilkynna starfsemi sína til yfirvalda til að unnt 
sé að hafa eftirlit með þeim. Einn megintilgangur frumvarpsins virðist auk þess vera að auka 
gjaldtökuheimildir eftirlitsstofnananna. Í athugasemdum fjármálaráðuneytisins er gert ráð fyrir að tekjur 
Matvælastofnunar aukist með auknum gjaldtökuheimildum en ekki kemur neitt fram um tekjuöflun 
heilbrigðisnefndanna.

Það vekur athygli að í greinargerð með frumvarpinu er ekkert fjallað um hvernig það samræmist 
stefnuyfirlýsingu ríkisstjórnarinnar þar sem segir m.a. „Ríkisstjómm mun beita sér fyrir endurskoðun 
regluverks atvinnulífsins með einföldun og aukna skilvirkni þess að leiðarljósi. Markmið hennar verður 
að minnka skrifræði og einfalda samskipti við opinbera aðila um leið og kostnaði er haldið niðri. 
Sérstakt markmið er að engar nýjar íþyngjandi reglur verði innleiddar fyrir atvinnulífið án þess að um 
leið falli brott jafnveigamiklar kvaðir. Þannig munu heildaráhrif regluverksins þróast í rétta átt. “

Á fyrsta fundi sínum þann 24. maí sl. samþykkti ríkisstjórnin aðgerðaáætlun um einfalt og skilvirkt 
regluverk fyrir atvinnulífið. Þar segir í 4. lið: „Þegar frumvarp til laga sem felur í sér nýjar íþyngjandi 
reglur fyrir atvinnulífið er lagt fyrir ríkisstjórn verði rökstutt sérstaklega hvers vegna nauðsynlegt sé að 
setja slíkar reglur. Gerð verði grein fyrir því hvaða aðrar leiðir hafi komið til álita og hvers vegna þeim 
sé hafnað. Jafnframt verði þá lagt til brottfall annarra reglna til að vega upp á móti viðbótarkostnaði 
fyrir atvinnulífið. Forsætisráðuneytið móti verklag í þessu efni, m.a. með hliðsjón a f  reynslu Breta a f  
svokölluðu „one-in, one-out “ fyrirkomulagi.“

Samtökin telja þessar samþykktir ríkisstjórnarinnar afar þýðingarmiklar og nauðsynlegt að þeim sé 
fylgt. Meðan ekki fylgir betri rökstuðningur með frumvarpinu verður ekki séð að brýna nauðsyn beri til 
að málið fái framgang á Alþingi.

Samtökin benda á að umsvif Matvælastofnunar hafa aukist mjög á undanförnum árum og gjöld hennar 
sem voru 770 mkr. árið 2008 stefna í 1200 mkr. á þessu ári, sem er um 56% aukning. Á árunum 2008 -  
12 jukust sértekjur og markaðar tekjur stofnunarinnar úr 230 mkr. í tæpar 334 mkr. eða um 45%.

Samtökin hafa um langa hríð talað fyrir breytingum á skipulagi eftirlits með atvinnulífinu þannig að það 
verði einfaldað og eins að leyfisveitingar fyrir allan almennan atvinnurekstur verði hjá einum aðila. Eins 
og nú háttar til þá eru fjölmargir aðilar sem sinna eftirliti og koma reglulega í heimsóknir til 
fyrirtækjanna og taka út mismunandi þætti. Óhjákvæmilegt er að verkefni eftirlitsaðila skarist og margir 
líta eftir sömu eða mjög svipuðum þáttum sem tengjast rekstri fyrirtækjanna. Kostnaður vegna 
eftirlitsins verður þannig mun meiri en hann þyrfti að vera. Vegna þess hve margir aðilar sinna eftirliti 
er mjög erfitt fyrir þá sem hafa hug á að stofna til nýrra fyrirtækja að átta sig á því hvernig best sé að 
snúa sér til að afla tilskilinna leyfa og undir hvaða aðila viðkomandi starfsemi geti átt.

Í nýlegu svari fjármála- og efnahagsráðherra á Alþingi við fyrirspurn má sjá upptalningu á helstu 
eftirlitsstofnunum með atvinnulífinu (142. löggjafarþing, 51. mál, þingskjal 130). Þar er þó ekki allt upp 
talið því enga umfjöllun er þar um heilbrigðiseftirlit sveitarfélaga sem annast matvælaeftirlit og eftirlit 
með hollustuháttum og mengunarvörnum auk þess að veita smáum sem stórum aðilum starfsleyfi.

Samtökin telja brýnt að stjórnvöld marki stefnu um hagræðingu í eftirlitsstarfseminni. Sú leið sem allt 
of lengi hefur verið fylgt er að bæta sífellt við nýjum eftirlitsverkefnum með gjaldtökuheimildum til að 
mæta fjárþörf stofnana með því að send fyrirtækjum landsins reikninginn. Sem dæmi má nefna að ekki 
liggur fyrir hvort MAST hafi meti hagkvæmni sem kann að felast í því að fela faggiltum skoðunar- eða 
prófunarstofum eftirlit sem undir stofnunina fellur og heimild er til staðar lögum samkvæmt. Benda 
samtökin á að samkeppni í umræddri starfsemi myndi veita slíkum skoðunarstofum nauðsynlegt aðhald 
og án alls vafa halda verði í lágmarki. Þá yrði slík samkeppni ekki til þess fallinn af slá af kröfum um 
gæði enda starfa þessir faggiltu aðilar undir ströngu eftirliti stjórnvalda sem og samkvæmt staðfestum 
verklagsreglum. Fyrirtækin hafa lítið annað val en að velta sífellt auknum eftirlitskostnaði beinum sem 
óbeinum út í verðlagið. Þannig að þrátt fyrir að umsögn fjármálaráðuneytisins gefi til kynna að 
frumvarpið hafi ekki mikil áhrif á fjárhag ríkissjóðs er ekki unnt að líta svo þröngt á málið. 
Kostnaðurinn lendir um síðir á almenningi, kemur fram í verðlagsbreytingum og skuldastöðu 
einstaklinga og fyrirtækja. Verðbólgan nærist á smáu hlutunum sem enginn gerir athugasemd við

Með vísan til framanritaðs leggja samtökin því til að frumvarpið verði ekki samþykkt.

Pétur Reimarsson
F.h. Samtaka atvinnulífsins

Lárus M.K. Ólafsson
F.h. SVÞ - Samtaka verslunar og þjónustu

